
Benchè mi zà pe prêuva ô conoscesse

Avaro e interessôu comme un ebreo,

E ô necessaio pûo ô me concedesse;

Pù allôa in tutto ô gh’andava a sguasso e a reo;

E scibben che do mæ solo ô spendesse

(Credendome ciù scemma che non ëo),

Spesso ô me presentava öi, robbe, scialli

Con tâ esprescion che paivan so regalli.

Ma da mi quelle vixite ëan odiæ

Comme quelle d’un sbiro de quartê,

E tutte e so çeimonie desgaibæ

Me paivan comme quelle d’un mûatê;

Saveivo, ch’ô l’ëa tutto fæto mæ

Quello ch’ô paiva regalôu da lê,

E con tutti i so sforzi e a so maestria

Restavo freida e dûa comme uña pria.

E so vixite a quelle do furbon

Univa ô præve so emolo in furbaie,

Ma ciù ræe, pe portâve un paragon,

Comme son ne-ô rosaio di avemmaie

Ciù ræi i paternostri in proporzion;

Lê de so fræ e galanti mincionaie

O l'appoggiava, ma con ton ciù serio

E gravitæ d’un ommo de criterio.

Lê spesso ô me vegniva a fâ ô pedante

Con de maxime[sic] vege de morale,

De quæ ô l’aveiva in testa un abbondante

Ma confuso e indigesto capitale:

A una zovena bella e benestante,

Lê ô me ô dixeiva, sempre l’è fatale

De vive sola e senza ô benefizio

Dell’appoggio d’un ommo de giudizio.

